
        
            
                
            
        

    
	Ц. Дамдинсүрэн

	МАЗААЛАЙГ ЭРСЭН НЬ

	 

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Тэргүүн боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	Найзтайгаа хуваалцаарай:

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.


МАЗААЛАЙГ ЭРСЭН НЬ

	 

	Улаанбаатарын төв музейн нэг өрөөнд эрдэмтэн байдалтай хэдэн хүн сууж байна. Амьтныг судлагч эрдэмтэн Балсан бусад нөхөдтэй ярьж эхлэв.

	- За нөхөд минь! Та нар мэдэж байна. Бид их говьд ан амьтан судлах шинжилгээний ангиар явах гэж байна. Бидний хөсөг бол ГАЗ-69 гэдэг хоёр машин байна. Шинжилгээний ангийн бүрэлдэхүүнд таван хүн орж байна. Амьтан судлагч Балсан би шинжилгээний ангийн даргаар томилогдоод байна. Би Шинжлэх Ухааны Академийн ажилтан. Улсын төв музейн эрдэм шинжилгээний ажилтан Жалсрай, их сургуулийн биологийн багш Цогзол, Кино үйлдвэрийн кино зурагч Насан нар манай шинжилгээний ангид орж байна. Их говийн хамгийн захын сумнаас нэг сайн газарчийг олж авна. Хоёр машинд хоёр жолооч явна. Ийм долоон хүн явна. Улаанбаатараас зургаан хүн гарна. Хоол хүнсийг хамтарсан журмаар бэлтгэнэ. Хүнсний нярваар багш Цогзолыг томиллоо. Буу зэвсгийг тун арга ядсан цагт хэрэглэнэ. Ерийн цагт хэрэглэхгүй. Харин та олон буу зэвсэг аваад байгаа сурагтай. Тэр үнэн үү?  гээд Жалсрайг харав. Тэгэхэд Жалсрай хариулав.

	- Би гуравхан буу авсан. Манай дарга над гаргаж өгсөн. Сум ч бас өгсөн.

	- Тэр буунуудаар та юу хийх юм? Та биднийг дайнд мордсон цэрэг гэж бодож байна уу?

	- Ан агнах санаатай юм.

	- Та биднийг ангийн бригад гэж санаж байна уу? - гээд Балсан нөхдөө ажиглав. Жалсрай хэлэв: 

	- Ан хийж махы нь хөдөө хүнсэнд хэрэглэнэ. Та нар ч идэх байх. Арьсы нь өвчиж, толгойгий нь огтолж авчраад чихмэл хийж музейдээ тавина. Би тэгж бодож байна. Тэгэх ч гэж би танай ангид орж байна.

	Балсан Жалсрайг их дургүйцсэн байдалтай хараад:

	- Тэгтэл та бидний зорилго таарахгүй байна. Бид ан амьтныг судлах гэж явах юм. Та бол ан амьтныг алах хядах гэж явах хүн байна шүү дээ. Тэгэхлээр таныг шинжилгээний ангиас гаргах талаар ярих хэрэгтэй болж байна гэв.

	Тэгэхлээр Жалсрай жаахан суларч урьд хэлсэн үгээ засах зорилгоор,

	- Би ганцхан алах зорилготой явах гэж байгаа биш л дээ. Би ч арай эвгүй хэлчихэв үү, та ч арай дэндүүлж байна уу? Би бол бас судлах зорилготой л доо. Жишээ нь, хулан гэхэд тэр амьтан ямар нутагт яаж амьдардаг юм? Одоо хэдий хэр байгаа юм? Үүнийг мэдэхгүй бол би музей үзэгчдэд хуланг сайн тайлбарлаж чадахгүй болно гэв. Балсан Жалсрайд шууд хэлэв.

	- Танд гурван буу ямар хэрэгтэй юм? Би гурван буу авч явахыг зөвшөөрч чадахгүй. Та нэг л буу авч яв.

	- Үгүй. Энэ гурван буу тус тусдаа зорилготой юм. Том амьтныг винтовоор буудна. Жижиг амьтныг жижиг калибарийн буугаар буудна. Юу юугүй баавгай дайраад ирвэл богино гар буу өврөөсөө авч буудна. Ингээд гурван буу хэрэгтэй байгаа юм гэв. Үүнд Балсан татгалзаж:

	- Бид ямар ч болсон ан агнахаар явж байгаа биш, бид ан судлахаар явж байгаа юм. Бид алах хядах зорилготой хүнийг авч явж чадахгүй гэхэд Жалсрай нэлээд бууж өгсөн байдалтай болж:

	- За тэгвэл би ан судлахыг гол зорилго болгоно. Гол зорилгын хажуугаар бас дагалдах зорилго байхыг анхаарах биз. Музейн үзмэрийг баяжуулах зорилтыг бүрмөсөн орхиж болохгүй байх. За яах вэ, би тэгвэл нэг буутай л явъя. Балсан гуай та өөрөө бас карбин буу авахаар бэлтгэсэн байна шүү дээ. Энэ буугаараа ан амьтныг алахгүй аврах гэж байгаа юм уу?  гэж ёжлоход Балсан шилбэлзэж цухалдсан байдалтай хэлэв.

	- Бидэнд ганц хоёр буу хэрэгтэй. Яагаад вэ гэхэд машин эвдрээд говьд өлсөж үхэхэд хүрвэл амьтан дайралдвал хамраас нь цус гаргах хэрэгтэй болно. Гэвч ан судлах гэж яваа болохоос биш, ан агнах гэж яваа биш. Үүнийг та нарт дахин давтан хэлье.

	- Үүнийг бид ойлгож байна гэж сонсогчид хэлэв.

	- За Насан та ямар зорилготой явах гэж байна?  гэхэд Насан инээмсэглэж хэлэв:

	- Аа би амьд амьтны зургийг авах санаатай. Дуран, хэдэн зургийн аппарат авч явна. Харин нэг балиус хутга авч явна. Ан амьтны амьдралын тухай кино хийх зорилготой гэв. Балсан баярласан байдлаар:

	- Аа тэр зөв. Үүнийг бид бүрэн ойлгож байна. Таны зорилгыг бүтээхийг бодно гэв. Багш Цогзол хэлэв:

	- Зэрлэг ан амьтад яаж амьдарч байна? Тэдний тархац ямар байна? Олон цөөн нь ямар байна? Иймэрхүү юмыг судлах санаатай би явж байна. Над зургийн аппарат, авсаархан радио хүлээн авагч, магнитфон бий. Нэг маузер...  гэж зөөлөн хэлэв. Гэтэл Балсан түүний үгийг дутуу сонсжээ.

	- Энэ сайн хэрэг гэж сайшаагаад цааш нь хэлсэн нь: - Академи, Кино үйлдвэр, Соёлын яам, Их сургууль хэдэн газраас баталсан манай шинжилгээний ангийн удирдамж бий. Үүнийг танай албан газруудад тарааж өгсөн. Та нар үзээ биз дээ? Бид удирдамжаа яг баримтлан ажиллана. Энэ удирдамжинд ан амьтан судлах гол зорилгыг тодорхой заасан юм. Урьд явсан зарим шинжилгээний анги, ангийн бригад болж хувираад хэдэн гөрөөс алж идээд нэг зэрлэг нохой, нэг мазаалай, нэг хуланг алах төдийгөөр ажлаа дуусгасан удаа бий. Бид энэ алдааг давтахгүй. Ан амьтны тухай бидний баримталж байгаа бодлогыг цөөн үгээр тайлбарлаж хэлье.

	Монгол орон малаар баян болохоос гадна ан амьтнаар баялаг юм. Манай нутагт буга согоо, зүр гур, аргал угалз, үнэг чоно, хулан тахь, тарвага зурам, зээр гөрөөс зэрэг ан амьтан маш олон байна. Гэвч олон байна гээд ан амьтанд хайр халамжгүй хандаж болохгүй. Урхи зүүх, хор тавих зэрэг уг үндсээр нь устгах аргыг хэрэглэж болохгүй. Зохих цагт зохих аргаар агнаж болно. Ховордсон ан амьтныг агнахыг түр буюу бүрмөсөн хорьж, үржүүлдэг билээ. Ховордсон ан амьтны дотор говийн баавгай орж байна. Хойд мөсөн далайд том цагаан баавгай байдаг. Сибирийн ой тайгад хүрэн баавгай элбэг байдаг. Эдгээр баавгайн төрөл жижиг баавгай Монголын говьд байдаг. Үүнийг монголчууд мазаалай гэж нэрлэдэг. Одоо мазаалай их цөөрчээ. Тэгэхлээр мазаалайн үр үндсийг таслахгүй хамгаалан үржүүлэхийг чухалчилж байна. Бид говийн мазаалай, хулан тахь зэрэг амьтны тархац, байршил нутагшил зэргийг судлахыг гол зорилго болгож байна. За тэгээд удирдамжаа сайн уншаарай. Бид эв найрамдалтай, үр бүтээлтэй аялж ирнэ гэж гүн найдаж байна. Маргааш өглөө нар ургах үед музей дээр цуглаж гарах болно гэв. Бүгд баяр хөөртэй зөвшөөрөв.

	            

	* * *

	 

	Хаврын нэг тунгалаг сайхан өглөө музейн үүдэнд Балсан тэргүүтэй шинжилгээний ангийн хэдэн хүн музейн дарга ажилтан нартай гар барьж мэндлээд машиндаа суув. Хоёр машин түрчигнэн хөдлөв.

	Сайхан бэлчээртэй урт шар хөндийгөөр хоёр машин жирэлзэн давхиж явна. Жолоочийн дэргэд суусан Балсангийн нүүр цог жавхлантай харагдана. Нөгөө машины шилний цаана зурагч Насан намбатай ихэмсэг сууж харагдав. Өмнүүр нь зээр гөрөөс хуйлран давхина. Замын хажуугаар тарвага зурам ийш тийш гүйлдэнэ.

	Манай аянчид нэг голын хөвөөний зүлгэн дээр брезент дэлгээд амран сууж байна. Халуун савтай цай, элдэв зууш тавьж консерв задлаад идэцгээж байна. Голын тунгалаг ус жирэлзэн урсана. Голын хөвөөгөөр олон мал бэлчиж байна. Уурга барьсан морьтой хүмүүс ийш тийш давхилдан үзэгдэнэ. Зэрэглэн барьсан арваад цагаан гэр алсад харагдана. Дурангаар харахад өмнө зүг Говь-Алтайн өндөр уулс хүрэн чулуун хэрэм мэт сүндэрлэн үзэгдэнэ. Хойд зүг далдарч байгаа уулсын хэдэн шовх оргил дөнгөж цухуйж “Баяртай сайн яваарай!” гэж үдэж байгаа мэт харагдана.

	Манай аянчид ямар ч ургамалгүй нүцгэн талаар давхисаар Эхийн усны баян бүрдэд хүрчээ. Торой, улиангар, хайлаас зэрэг модны ой үргэлжилнэ. Тариа ногооны талбай ч элбэг байна. Хэдэн гэр айл байна. Эмнэлгийн цэвэрхэн байшин хэд байна. Хурц нар дээрээс төөнөнө.

	Балсан тэргүүтэй шинжилгээний хүмүүс торой модны сүүдэрт газрын том зураг дэлгээд явах замаа төлөвлөн хэлэлцэж байна. Сая газарчаар авсан Норжай гэдэг ширвээ сахалтай, залирхаг эр чанга дуугаар их мэдэмгий зааварлаж байна.

	- Мазаалайг үзье гэвэл Сэгсэг цагаан богдод авирах хэрэгтэй. Загийн шандад харуулдан суух хэрэгтэй. Би замыг сайн мэднэ. Дугаржав бид Сэгсэг цагаан богдод хэдэн жил мал оторлон явахдаа Загийн шандад мазаалайг олон дахин үзсэн. 

	- Мазаалай сүрэглэж явах юмуу, ганц хоёроор явах юм уу?  гэхэд

	- Ганц хоёроор л явна. Би мазаалайтай дайралдсан боловч алж үзээгүй. Над хэдэн хавхнаас өөр зэвсэг багаж байхгүй. Би нэг буугаа урьд хоёр сайн мориноос сольчихсон. Бас нэг буу олж аваад гөрөөлж яваад замгий нь гээчихсэн. Би азгүй амьтан !  гэхэд Жалсрай:

	- Та одоо буугүй юм уу?

	- Буугүйтэй адилхан. Нэг муу онгоронз юм бий. Хүний дэргэд гаргахаас ичмээр юм. Би түүнийг авч явдаггүй.

	- Та хавхаараа ямар амьтан агнадаг вэ?

	- Юуг ч ална. Хэдэн хавх зүүчихээд хэд хоноод эргэхэд заавал нэг амьтан хавханд орсон байдаг.

	- Хавх та хаанаас авдаг юм?

	- Манай хоршоонд гурван хавх ноднин ирсэн. Би гурвуулыг авчихсан. Тэгээд талийгаач Доной гуайн таван хавхыг би хоёр янгирын махаар арилжиж авсан. Урьд нь над хоёр муу хавх байсан юм.

	- Пөөх, та чинь арван хавхтай юм уу?  гэж Жалсрай асуув. Норжай сэтгэл ханамжтай хаахалзан хэлэв:

	- Арай ч арав байхгүй. Зарим хавх үрэгдэж хаягдах юм. Би Сайн ус гэдэг газарт нэг хавх зүүгээд эргэж очоод олоогүй. Сайн эрж бас чадаагүй. Энэ хавар загийн усанд хоёр хавх зүүгээд орхисон. Эргэж очих зав гарсангүй. Тэгээд хаяхаас биш яах вэ! Отроос буух цаг болоход хавх эргэх байтугай, хэдэн малаа ч гүйцэд цуглуулж чадахгүйд хүрэх юм. Хөдөөний бидний зовлонг та нар мэдэхгүй.

	- Хавхаа хаях чинь хайран биш үү?  гэж Жалсрайн асуухад Норжай хэлэв.

	- Хайрлаад байхаар юм биш. Доной авгайгаас авсан зэвэрсэн муу хавх гэв. Балсан нүүрээ үрчийлгэж:

	- Таны хавханд танд гарзгүй боловч байгальд их хортой шүү дээ. Тэр хавханд чинь ямар нэгэн амьтан өртөж үхээд байгалийн ан амьтанд хохирол болж болно гэхэд Норжай хачирхаж:

	- Би нэгдлийн малыг хороодоггүй, сайн малчин нэртэй хүн. Зэрлэг хээрийн ан амьтнаас ганц хоёрыг хорооход хэнд гарз, хэнд хохирол болох юм?  гэж асуув. Балсан байгалийг хамгаалах, ан амьтныг арчлах тухай Норжайд тайлбарлаж ярив. Гэвч Норжай:

	- Тэр ч гайгүй байх аа. Яамай даа яамай гээд огт хайхрамжгүй сууж байв.

	 

	* * *

	 

	Хоёр машинаараа долоон хүн Сэгсэг цагаан богдыг чиглэн хөдлөв. Хар хайрга чулуунаас өөр юу ч үгүй ямар ч ургамалгүй нүцгэн тал дундуур давхив. Нүцгэн талд өндөр цагаан байшин зэрэглээтэн харагдав. Сонирхож очвол ойртох тутам жижиг болсоор тэмээний толгойн яс болж хувирав. Бас хөвөөгөөр нь ой мод ургасан сайхан нуур харагдав. Хүрч очвол хоосон цөл болж хувирав. Цааш нь нэлээд явтал говийн чимэг болсон Сэгсэг цагаан богд уул мөнгөн дээвэртэй хар хадан хэрэм шиг сүрлэг сайхан харагдав. Түүний баруун үзүүрийн салбар уулын явцуу хадан хавцлаар өгсөв. Нэлээд мацаж яваад даваан дээр гарав. Өндөр өл овоо байв. Аянчид овоог тойрч эцэг өвгөдийн заншлыг дагаж овоонд чулуу нэмэрлэв. Цэлийсэн их говийг дурангаар харав. Урт хавцлыг дагаж уруудав. Хадан цохион дээр хэсэг янгир ямаа харагдав. Дэрвийсэн их эвэртэй аргал угалзын цөөн сүрэг дайралдав. Насан зургийг үргэлж авч байна. Жалсрай буугаа барьж шүүрс алдран сууж байна. Тэдний замд нэг сүрэг хулан тоос манаруулан давхиж одов. Цагаан богдын бэл болоход гэнэт өвс ургамал тасарч хоосон цөл эхэлнэ. Нүцгэн тал дундуур нар шингэх зүгийг чиглэн явав.

	- Замаа битгий алдаарай гэж Норжай жолооч нарт захиж байна.

	Гэвч зам гэж мэдэгдэх зурвас байхгүй шиг байна. Тэр зам нь говийн хүнд харагдахаас биш хангайн хүнд харагдахгүй юм. Заг мод ургасан урт хөндий дайралдав. Арзайж бурзайсан хадан дов толгод үзэгдэв. Нэг хадны ёроолд өчүүхэн шанд байв. Энэ бол ан амьтны ундаалдаг ус бололтой.

	- За энэ бол Загийн шанд гэдэг ус гэж газарч Норжай хэлэв. Хавь ойр нэг ч амьтан байхгүй байв. Шандны хөвөөгөөр сурвалжилж явцгаав. Амьтны мөр үзэгдсэнгүй.

	- Таны зүүсэн хавх хаана байгаа юм?  гэж Балсан Норжайгаас асуув.  Норжай булзаарах байдалтай нүдээ анивчин:

	- Тэр хавх Сайн усанд байгаа. Эндээс өртөө хэр зайтай газар гэв.

	- Та Загийн шандад хоёр хавх зүүгээд орхисон гэж хэлсэн биш билүү?  гэж Балсан эргэлзэж асуув.

	- Уг нь энд бас зүүж л байсан. Надтай хамт оторт явсан Дугаржав хаана ч хамаагүй хавх зүүгээд хаядаг байсан. Дугаржав шувуу ч харсан буудаж л байна. Гүрвэлийг ч харсан няц гишгэж л байна. Тийм амьтан алах их дуртай хүн гээд хуурмагаар инээв. Норжай заль гаргаж өөрийн муу зан авирыг Дугаржав руу чихэж байна гэдгийг Балсан ойлгов. Амьтан алдгаа түрүүнд бахархал болгож байсан бол одоо өөрөөс зайлуулах гэж оролдож байгаа нь түүний сэтгэхүйд сайн хувирал гарсны шинж байлаа. Балсан асуув.

	- Энэ хавьд энэ шандаас өөр ус байхгүй юү?  гэсэнд

	- Өөр нэг муу цөөрөм бий. Хөвөөгөөр нь гоёо ургадаг юм. Цөөрмийн усыг ууж болохгүй гэв.

	- Энэ шандны усыг хүн ууж болох уу?  гэхэд Норжай

	- Болно. Энэ зүгээр сайн ус гэв. Балсан хэлэв.

	- Тэгээд бид энд хэд хоног сууж шандад ирэх амьтныг отож ажиглая. Тэгэх үү?  гэхэд бүгд зөвшөөрөв.

	Шандаас далдхан газар хоёр жижиг майхнаа шааж цай чанаж уугаад хоол бэлтгэж идэв. Дараа нь жижүүр гаргаж далд газар суулган шандыг отуулав. Хоёр хүнийг хадны оройд суулган ийш тийш дурандаж байх үүргийг даалгав. Энэ мэтээр ажиллаж тэд тэнд суух болов. Өмнө зүгээс элсэн говийн цэнхэр манан сэтгэлийг гунихруулах боловч зүүн зүгт Сэгсэг цагаан богдын мөнгөн цагаан оргил сэтгэлийг баясган сэрүү татна.

	            

	* * *

	 

	Хоёрдугаар өдөр Загийн хоолойд гучаад хавтгай хэмээх зэрлэг тэмээ бэлчиж явахыг харав. Гуравдугаар өдөр хориод хулан Загийн шандаас ус уугаад гарав. Өдөр бүр амьтан харж байна гэж манай аянчид баяртай байв.

	Дөрөвдүгээр өдөр газарч Норжай өглөө үүрээр босоод хаашаа явсан нь мэдэгдэхгүй алга болжээ. Түүнийг “Яав ийв” гэж гайхаж байтал Норжай бага үдийн хэрд нэг хавх бариад хүрч ирэв. Учрыг асуув. Тэр хэлж байна:

	- Би Дугаржавын зүүсэн хавхыг эргэж үзлээ. Нэг хавханд алагдаахай орж үхсэн байна. Нөгөө хавханд нэг хүчтэй амьтан орсон бололтой. Улавчийг цөм гишгээд хавхыг аваад алга болжээ. Хавх нь хайран байна. Сайн хавх юмсан.

	- Та хавхыг хайрладаг, ан амьтныг хайрладаггүй хүн юм даа гэж Цогзол зэмлэж хэлэв.

	- Хавх бол үнэтэй эд. Ан амьтанд ямар үнэ байх вэ? Эд чинь эзгүй газрын хээрийн эзэнгүй амьтан гэхэд Балсан ухуулж хэлэв:

	- Монгол орон бол бидний төрсөн нутаг, манай эх орон, бид орон нутгаа хайрлаж хамгаална. Монгол нутагт байгаа ой мод, хад чулуу, мал адгуус, ан араатан, зээр гөрөөс мөн бидний хөрөнгө мөн. Эзэнгүй ан гэж байхгүй, ан амьтны эзэн нь бид байгаа юм. Эзэн хүн мал хөрөнгөө хайрладаг шиг монголын ард түмэн нутаг ус, ан гөрөөсөө хайрлах хэрэгтэй гэхэд Норжай анхааралтай сонсож: 

	- Аа тийм юм уу? гэж амаа ангайж толгой дохиж байна.

	Мөн өдрийн үдээс хойш хадны оройд суусан Насан яаралтай ирж Балсанд мэдээлэв:

	- Цагаан богдын зүгээс нэг амьтан заг модон дундуур шогшоод айсуй гэв.

	- Тэр ямар амьтан бэ? Хаана очих нь вэ? Сайн ажиглаж мэд гэж Насан, Цогзол нарт Балсан даалгавар өгөв. Цогзол асуув: 

	- Чоно бол буудах уу? Бид нэг буу аваад явах уу?  гэхэд Балсан:

	- Аа болохгүй. Буу дуугаргавал хамаг амьтан үргэж явчихна гэв. Насан, Цогзол нар:

	- Машинаар явах уу?  гэж асуув.

	- Аа болохгүй. Машин дуугарвал бас ан амьтан үргэж алга болно. Та нар хадны орой дээрээс дурангаар ажигла. Явган сурвалжил гэв. Тэр хоёр явчихав. Нэлээд болсны хойно тэд нар ирж мэдээлсэн нь:

	- Тэр амьтан чоно байна. Эндээс зүүн урд зүгт төгөл модны дэргэд байгаа орвонгийн цаагуур орчихлоо. Цаашаа гарч явах нь харагдсангүй гэв.

	- Эндээс хэр хол юм?  гэж Балсан асуув.

	- Дөрөв таван километр гэж хариулав.

	- За тэгвэл хэдүүл явж сурвалжилъя. Гурвуул явах уу?  гэв.

	- За тэгье гэж Насан, Цогзол нар зөвшөөрөв. Тэр гурав төгөл модыг чиглэн алхлав. Балсан буугаа үүрчээ. Замдаа Балсан хэлэв.

	- Буудах хэрэг гарвал би буудна шүү. Та нар буудаж болохгүй гэв.

	- Над буу байхгүй гэж Насан хэлэв.

	- Та өөрөө хэр бууддаг юм бэ? Би сайн бууддаг шүү гэж Цогзол хэлэв.

	- Миний буу сум хоёул их онцлогтой гэж Балсан хэлсэн боловч тайлбарласангүй. Тэр гурав явсаар орвонд хүрч сэмхэн тойров. Гэтэл тэр нь зүгээр орвон биш, дороо их нүхтэй дов байлаа. Нүхний үүдэнд гурван бэлтрэг, нэг нохой шалар шалар хийгээд хоол идэж байв. Бэлтрэгнүүд хүнээс айгаад нүхэндээ гүйгээд оров. Нохой нүхэнд орсонгүй гадагш зугтаав. Баацганан явахы нь харвал нохой биш, мазаалайн бамбарууш байв. Насан сандарч зургийг угсруулан авч байна. Тэдний идэж байсан хоолны үлдэгдлийг ажиглавал түрүүчийн ирсэн чоны бөөлжиж өгсөн хоол бололтой байв. Хоолны дотор гөрөөсний үс харагдав.

	Балсан Цогзол нар бие биеэ харцгаав. Цогзол ам нээж хэлэв:

	- Энэ чоно ууланд гарч гөрөөс агнаж цадтал идэж ирээд нүхнийхээ өмнө бөөлжиж гурван бэлтрэг, нэг бамбаруушийг тэжээж байдаг байна шүү гэв. Балсан хэлэв.

	- Гарцаагүй тэгж байжээ. Бид нэг чоныг алсан бол гурван бэлтрэг, нэг бамбаруушийг өлсгөж алах байжээ гэж хэлэв. Балсан гайхаж хэлэв:

	- Энэ өнчин бамбарууш юм байх даа? Үүний эцэг эх нь яасан юм бол? За бид маргаашаас эхлэн энэ довыг алсаас ээлжлэн манах отох хэрэгтэй болж байна гэв. Цогзол: 

	- Тэгье гэж зөвшөөрөв.

	- Насан яав?  гэж харвал олон аппарат үүрсэн Насан бамбаруушийг арай л гүйцэхгүй хөөцөлдөж яваа харагдав. Балсан Цогзол хоёул майхан тийшээ жаахан яваад Насанг хүлээв. Насан амьсгаадсаар хүрч ирэв. Гурвуул баяр хөөртэй майхандаа ирж бусад нөхдөдөө саяын тохиолдсон явдлаа ам булаалдан ярив.

	 

	* * * 

	 

	Тавдугаар өдөр манай судлагчид Загийн шандаа орхиод чонын довыг отож манав. Ээлжилж манахыг болиод бараг бүгдээрээ отож суух болов. Буу зэвсэг ч бэлэн ойрхон, машин яаралтай хөдлөхөд бэлэн зогсож байв. Чоно өглөө ууланд ан хийж яваад өдөр довондоо ирэв. Хүүхдээ тэжээж байгаа ажээ. Тэгээд ажиглаж байтал нэлээд зайтай газар байгаа хөгшин заг модны ёроолоос өнөөх бамбарууш гараад чонын дов руу хүрч очив. Бодвол, тэнд очиж хоол идэв бололтой. 

	Манай судлагчид бамбаруушийн хоносон хөгшин заг руу гэтсээр очив. Гэтэл тэндээс нэг бүдүүн мазаалай гараад зугтаав. Урд хөлдөө хавх зүүлттэй тул тэр хурдан гүйж чадахгүй байв. Тэгтэл Балсан буугаа шүүрч аваад буудав. Бууны дуу тас хийгээд явчихав. Мазаалай нэг бүдэрч унаад босож цаашаа гүйв.

	- Хөөх үү? Буудах уу?  гэж Жалсрай, Цогзол нар хашхиралдав.

	- Хөөх ч хэрэггүй, буудах ч хэрэггүй гэж Балсан хэлэв. Бусад нь гайхалдав. Өнөөх ан амьтан хамгаалдаг дарга маань одоо мазаалайг буудаад шархдуулж байна.

	- Алахгүй юм бол яах гэж буудсан юм бэ? гэж гайхацгаав.

	- Нэгэнтээ шархдуулсан юм чинь бүр албал дээр гэж Жалсрай шийдэмгий хэлээд буугаа шүүрэв.

	- Байз гэм, байз!  гэж Балсан эсэргүүцэв. Жалсрай Балсанг их зэвүүцсэн байдалтай харж бусад нөхдөө харав. Түүний харцанд бүгдээрээ Балсанг эсэргүүцье гэж уриалсан байдал тодров. Бусад нь яахаа ч мэдэхгүй эргэлзэж байв. Жалсрай уурлаж:

	- Холдохоос нь өмнө буудъя. Шархадсан амьтан тэртэй тэргүй үхнэ шүү дээ гэж бархирав.

	- Байз гэм, байз! Би амьтан алахгүй сумаар буудсан гэж Балсан маргав.

	- Амьтан алахгүй сум гэж байдаг юм уу? Намайг шал тэнэг амьтан гэж битгий бодоорой гэж Жалсрай хэлээд буугаа шүүрэн авч зугтаж яваа мазаалайг чиглүүлэв.

	Балсан түүний буунаас шүүрэн барив. Хоёул буугаа булаалдан ноцолдох шахаж байв. Энэ завсар мазаалайн гүйх нь сулран суларсаар ойчиж хэвтэв. Бүгдээрээ машиндаа суугаад мазаалай дээр хүрч очив. Тэр үхэж байх бололтой, татвалзан хэвтэж байна.

	- За хөө буудаж алаад хурдхан өвчье гэж Жалсрай бас буугаа шүүрэв.

	- Байз гэм, байз!  гэж Балсан гуйж хэлээд Жалсрайн өмнө хөндөлдөн зогсов. Балсан нөхдөдөө тайлбарлаж хэлэв:

	- Би Зөвлөлт улсад явахдаа амтныг шархдуулбал гурван цаг унтуулж чадах наркотик эмтэй сум хэдийг олж авсан юм. Тэр сумаар би буудсан. Тэгэхлээр энэ мазаалай үхээгүй түр манарч ухаан алдаад байгаа юм. Энэ сумыг би шалгаж үзээгүй учраас сайн итгэхгүй байсан, та нарт тайлбарлаж хэлээгүй байсан юм. За хурдан ажилла. Зарим нь тэр цус гарч байгаа газраас бууны сумыг сугалж авах хэрэгтэй. Зарим хавхыг салгаж шархыг боох хэрэгтэй. Дорж жолооч чи миний цүнхнээс хойлгийн махыг гаргаж хурдан чана. Мазаалайд цутгаж өгнө гэв. Жалсрай номхров. Бүгдээрээ мазаалайг аваад шарханд нь йод хийж цусыг тогтоов. Норжай хавхыг хурдан салгаж жигшсэн байдалтай гэдрэг шидэв. Мазаалай хавханд ороод их удаагүй бололтой. Яс нь бүтэн байна. Зөвхөн мах, арьс нь тасарчээ. Цогзол мах арьсыг нийлүүлж йод түрхээд цагаан маарлаар боож байна. Балсан зүрхийг чагнаж хатсан амыг усаар угааж байна. Түүнийг үхчих вий гэж айж байгаа бололтой. Мазаалай урт амьсгалж нүдээ нойрмогоор харав. Судлагчид баярлав. Түүний аманд хойлог шувууны бүлээн шөлийг цутгаж өгөв. Хойлог шувууны шөлийг уувал шарх хурдан эдгэрнэ. Энэ бол монгол ардын эмнэлгийн арга юм. Тэгээд Балсан мазааалайн байдлыг зурж хэмжиж авав. Хөх хумс, шүдийг хүртэл тоолж тэмдэглэв. Чих хоншоорын урт богиныг хүртэл хэмжих юм. Ингэж байтал мазаалай сэргэж босохыг оролдов. Жалсрай сандарч хэлэв:

	- Хөөе. Та минь! Энэ мазаалайг хүлээд бамбарууштай нь машиндаа хийгээд Улаанбаатарт аваад очъё. Тэнд циркийн амьтны хүрээлэнд тэжээж болно гэв. Тэгэхэд Цогзол хэлэв.

	- Мазаалай, бамбарууш, та гурвыг нэг машинд суулгана даа.

	- Тоглоом биш, ядахдаа энэ мазаалайг Эхийн усанд аваачиж үхэх эдгэхий нь үзье гээд нөхдөө харав. Балсан хэлэв.

	- Энүүний шарх амархан эдгэнэ. Цөл говьд нян халдвар бараг байхгүй гэж мазаалайг сул тавина гэдэг санаагаа битүүхэн ойлгуулав.

	- Мазаалайг босохтой нь зэрэг та нартай хамт зургий нь авна шүү гэж Насан сануулж байна.

	Мазаалай салганан босов. Насан зургийн хальсаа дуустал зураг авав. Тэгээд мазаалай жаахан доголж намуухан алхалсаар явчихав.

	- Мазааалай минь баяртай! - гэж судлагчид хашхиралдав. Мазаалай мөн талархлаа илэрхийлэх мэт баруун зүүн талаар хагас эргэж хүмүүсийг хэдэн удаа хараад явчихав.

	Тэгээд эргэн тойрон харж байтал чонын довноос бамбарууш гарч эхийгээ угтан гүйж очив. Мазаалай бамбаруушаа дагуулаад заг модон дотор далдрав. Балсан нөхдөөсөө асуув:

	- Бид ямар нэгэн хийх ёстой зүйлийг дутуу хийсэн биш байгаа? Хэрэв дутуу хийсэн бол одоо машинаар тэр мазаалайг гүйцэж очиж болно гэв. Насан хамгаас түрүүнд хэлэв:

	- Чоно мазаалай хоёрын уулзан ярьж байгаа зургийг авах юмсан гэв. Цогзол хэлэв:

	- Тэгвэл чоныг довноос нь гаргаж ангаалан хөөж мазаалай дээр аваачъя. Тэр үед та зургий нь ав гэв. Хоёр машин зэрэг хөдөлж чоныг ангаалан хөөж мазаалай руу аваачив. Гэвч чоно мазаалайтай найрсгаар уулзахгүй, аль харсан зүгтээ зугтаагаад олигтой сайхан зургийг авч болсонгүй. Чоно, нялх амьтныг тэжээхдээ ухамсартай боловч зургаа авахуулахдаа тун ухамсар муутай амьтан байлаа.

	Хоёр машин зогсож бүгд машинаас буугаад хамт сууж ярилцав. Балсан хэлэв:

	- Бидний зорилго сайн биелж байна. Мазаалай олж үзэх гэсэн. Одоо бид мазаалайг үзэхээр барахгүй уулзаж хамт зургаа авахуулав. Хулан хавтгай ч үзлээ. Энэ нутагт хулан хавтгай хэдий хэр байгааг ч бараглан мэдэж авлаа. Азтай явна бид гэв.

	- Азтай явж байна гэж Насан хэлэв.

	- Нээрээ азтай гэж Цогзол хэлэв. Жалсрай жаахан татгалзах янзтай хэлэв:

	- Азтай нь ч яах вэ, азтай л байна. Би хувьдаа гар хоосон л байна гэв. Балсан хэлэв:

	- Гар хоосон ч гайгүй дээ. Толгой хоосон бол хэцүү дээ гэв. Цогзол ёжтой хэлэв:

	- Та гар хоосон буцахгүй гэж байгаа бол Норжайн хавханд орж үхсэн алагдаахайг авахгүй яасан юм. Тэр ч амьтан шүү дээ. Говийн алагдаахай онцгой үүлдэртэй ч байж магадгүй гэв. Жалсрай жаахан бодож байснаа хэлэв:

	- Тэр чоныг гурван бэлтрэгтэй зүгээр орхих хэрэг үү?  гэж нөхдөө ажиглахад нэг ч хүн дуугарсангүй. Тэгэхлээр Жалсрай бүр шаардаж:

	- Чоныг устгах нь манай засгийн бодлого шүү. Би ямар ч гэсэн гурван бэлтрэгийг ална гэв. Балсан чонын тухай ярих дургүй байсан боловч аргагүй тулгагдаж хэлэв:

	- Чоно малд хортой араатан. Тэр үнэн. Энэ цөл газарт мал байхгүй учраас хор хөнөөл нь ч гайгүй гэв. Тэгэхлээр Жалсрай огт няцахгүй:

	- Таны хайрладаг ан араатанд чинь чоно хортой байна шүү дээ. Янгир, аргал бүгдийг барьж иднэ. Тарвагыг иднэ. Тарвага их ашигтай амьтан гэв. Балсан хэлэв:

	- Чоно ан амьтныг барьж идэхдээ аль амархан баригдахыг иддэг. Тэр амархан баригддаг ан гөрөөс бол ядарсан, өвчтэй, хөгширсөн ийм амьтан байдаг. Чоно бол өвчтэй муу сайныг голдуу иддэг учраас ан гөрөөсний сүргийг цэвэрлэж эрүүлжүүлж нэг ёсондоо тус хүргэж байгаа юм. Тэгэхлээр чоно ч байгалийн зохицолд тустай амьтан гэв.

	Жалсрай бусад нөхдөө харсанд тэдний нэг нь ч Жалсрайг дэмжих янзгүй байв. Тэгэхлээр Жалсрай Улаанбаатарт очиж байгаад Балсан бол чоныг хамгаалдаг, музейн үзмэрийг баяжуулах ажлыг эсэргүүцдэг, дээрэнгүй зантай, тушаах дуртай энэ тэр гэж баахан юм бичээд дээш нь өгчихнө гэж бодож байв.

	Манай долоон хүн машиндаа суугаад майхан руугаа хөдлөх болов. Гэтэл Норжай Балсанд очиж гуйсан байдалтай хэллээ:

	- Би хавхыг авмаар байна. Сайн хавх шиг харагдлаа гэхэд Балсан хэллээ:

	- Ав ав! Харин хавх зүүгээд хөдөө хаявал ан амьтанд их хортой. Та үүнийг мэдээ биз?  гэв.

	- Мэдсээн мэдсэн гэж тэр хариулав. Тэгээд зөөлхөн дуугаар хэллээ: 

	- Би та нартай хэд хоног явахдаа олон юм ойлголоо. Олон юм сурлаа гэв. 

	Тэд майхан дээрээ ирж цай чанаж хоол хийв. Шөнө эндээ унтаад маргааш өглөө эрт буцахаар хэлэлцэж тохиров. Говьд шөнө явах аюултай, зам харагдахгүй, алсын уулаар баримжаа болгох арга байхгүй. Тэгшхэн цулгай талд заримдаа доогуур идэгдсэн цөмрөх газар байдаг. Бас хурын ус урсдаг сайр олон байдаг. Цай ууж байх үед:

	- Талх боорцог дууссан гэж Цогзол мэдээлэв.

	 

	- Аа тэгвэл би уургаар хийсэн талх олж ирэх үү?  гэж Норжай хэлэв.

	- Битгий солиор гэж нэг нь хэлэв. Норжай тайлбарлаж ярив:

	- Зэрлэг тэмээ хавтгай бол их сүүтэй амьтан. Ботго нь хөхөж барахгүй. Ингэний сүү гоожсоор байгаад элсэн дээр хурууд шиг хатчихсан байдаг. Одоо ингэ ботголдог цаг. Хавтгайн бэлчиж байсан газраар эрвэл лав тийм хурууд олдох байх гэв. Дорж Норжай хоёр машинтай явах болов. Юм бүхнийг сонирхдог Насан бас аппаратаа аваад машинд суучихав. Тэд яваад удалгүй хатсан сүүн хурууд арав гаруйг олж ирэв. Бүгдээрээ жижиг чулууг арилгаж амтархан идэцгээв. Шөнө сайхан унтав. Заримд нь чоно, мазаалай зүүдлэгдэв. Өглөө эрт хадан цохион дээрээс чонын дов, мазаалайн загийг дурандаж үзвэл юу ч харагдахгүй байлаа. Чоно мазаалай хоёр хүүхдээ дэргэдээ хэвтүүлээд амар сайхан унтаж байгаа бол тэднийг үймүүлж айлгах хэрэггүй гэж бодоод аянчид тийш очсонгүй. Майхнаа буулган ачиж байх завсар Балсан бусад нөхөдтэйгээ мазаалайн тухай шүүмжлэн ярилцаж байв. Ганц мазаалай энд тэнэж явах ёсгүй. Үүнд лав хань ижил бий. Бамбаруушт эцэг лав байх ёстой. Гэвч өөр мазаалайг энэ удаа эрж хайгаад олох найдваргүй гэж тэд шийдвэрлэв.

	      

	* * *

	 

	Жалсрай Норжайтай ярьж байгаад Сэгсэг цагаан богдод ном судар элдэв новш хийсэн агуй бий гэж сонсоод тэр агуйг очиж үзье гэж Балсангаас гуйв. Балсан зөвшөөрөв.

	Хоёр машин түрчигнэн хөдлөв. Ирсэн замаас өөр замаар нэлээд муруй явж мөнгөн цагаан оргилт мөнх сайхан Цагаан богдод хүрч очив. Хадан хавцлыг явган өгсөж яваад дурдсан агуйд хүрэв. Маш их хог шороог Жалсрай голчлон ухав. Тэгээд тэр агуй дотроос нэг бөөгийн хэнгэрэг, нэг эвдэрхий хуучин цагийн эмээл, хэдэн боодол монгол хулсан үзгийн бичмэл ном олж авав. Түүний дотор Үнэгний сан, Хүн таван одны судар зэрэг ХVII зуунаас урьдах үеийн хэдэн ном байв. Монголд урьд үнэг шүтэх ёс байсан. Бурхны шашин дэлгэрээд үнэг шүтэх ёс мартагдсан билээ.

	Энэ бол монгол бичгийн хуучин дурсгал сайхан шүлэг гэж Жалсрай байн байн магтан ярив. Ийм зүйлийг олж авснаас хойш Жалсрайн хөмсөгний зангилаа арилав.

	- Их олз оллоо гээд баяр хөөртэй явдаг боллоо.

	- Балсан гуай !  гээд Балсантай их дотно элэгсгээр ярьдаг болов.

	 

	* * *

	Балсан Норжай хоёр нэг машинд суугаад нэлээд ярилцаж явав.

	- Танай энд хачин сонин амьтан бий юү?  гэхэд Норжай хэллээ:

	- Манай энд нисэж чадахгүй, гүйж явдаг бүдүүн шувуу байдаг гэв.

	- Та үзсэн үү? Олон байдаг уу?

	- Тэр шувуу ховор. Арваад жилийн өмнө манай тэмээн дотроос нэг бор амьтан гарч зугтаалаа. Тугалын чинээ биетэй юм. Би мориор жаахан хөөсөнд моринд гүйцэгдэхгүй хурдан байлаа. Хоёр хөлөөрөө гүйх юм. Шувуу л юм даа. Богинохон далавчаа хааяа дэрвэлзүүлэх боловч нисэж чадахгүй юм. Би тийм шувуутай нэг л удаа дайралдсан дахин ер үзээгүй гэв. Үүнийг сонсоод Балсан:

	- Тэмээн хяруул буюу тохь (страус) гэдэг шувуу Африк ба баруун Азид байдаг боловч өөр нутагт ер олдоогүй юм. Тэр шувуу Монголд байдаг юм биш байгаа?  гэж бодов.

	- Алмас гэдэг зэрлэг хүн энэ хавьд байхгүй юү?  гэсэнд Норжай:

	- Алмас энд байхгүй. Алмас Алтайд л бий гэв.

	- Алтайд байгааг та яаж мэдсэн юм?

	- Би өөрөө үзсэн юм.

	- Хэдийд хаана?  гэж сонирхон асуусанд тэр ярив:

	- Би Алтайд хилийн цэрэгт байлаа. Манай дарга намайг Ховд аймгийн Ховд сум орох ажлаар явуулав. Би морьтой явж Гурван Хүнхрээс доош Салбан голын эхэнд нэг казак айлд хонов. Өглөө нар гарч байхад чөдөртэй морио барих гэж эмээлээ үүрээд явав. Мориндоо очоод эмээлээ тохож байтал зүүн уулын оройгоос нэг явган хүн бууж намайг чиглээд ирж явна. “Юун хүн бол?” гэж бодоод би морио бариад сууж байлаа. Харсан чинь тэр хүн алхаж явдаггүй, шогшиж явдаг байна. Би босож мордохыг завдсанаа больж эмээлээ түшээд мориныхоо цаанаас тэр хүнийг ажиглаж байлаа. Тэр хүн ойрхон хүрч ирээд намайг харж гэнэт зогсов. Би түүнийг сайн харлаа. Тэр хүн биендээ хүрэн үстэй, хачин муухай царайтай юм. Хоёр хөлөөрөө явах нь л хүн шиг, бусад талаар хүн гэхэд хэцүү амьтан байлаа. Гар нь урт, хөл нь майга юм. Хөл нь морины хөл шиг шувтан, хөлдөө булчин байхгүй юм. Толгойн үс нь мөрөө нөмөрч сэгсийн унжсан ийм амьтан жаахан зогсож байгаад буцаад шогшоод явчихсан. Түүнийг явчихлаар би мориндоо мордох гэсэн хөл чичрээд болдоггүй. Би учиргүй их айчихсан байж билээ. Би казак айлдаа очоод хачин хүнтэй уулзсанаа ярилаа. Тэгэхэд тэр айлын эзэн, эхнэр хоёул их гайхахгүй:

	- Энүүгээр хааяа нэг алмас явдаг юм. Тэр байгаа биз гэж байсан шүү гэв.

	- Энэ яриа чинь лавтай үнэн юм биз дээ гэж Балсан асуув.

	- Үнэн! Яах аргагүй үнэн! Үнэн худлыг та шалгая гэвэл Ховд аймгийн Ховд сумын казак малчин Кабылкайгаас очоод асуу. Тэр миний ярьсан зүйл үнэн болохыг баталж өгнө гэв.

	- Аа мэдэхгүй, нөхөр минь алмасын тухай цуу үг их байдаг. Чухам үнэн баримттай нотолгоо олдохгүй байгаа юм гэв.

	Балсан тэргүүнтэй судлагчид буцах замдаа хулан, аргал, янгир бөхөн, хар сүүлт зэрэг ан амьтны тархац байршлыг судалсаар нэлээд материал цуглуулж мэнд сайн явсаар Улаанбаатарт буцаж ирсэн билээ. Тэд нар цуглуулсан материалаа ашиглаж эрдэм шинжилгээний хэдэн өгүүлэл бичиж, нэг богино хэмжээний кино зургийг хийж гаргасан гэдэг.

